
आत्मनिर्भर भारत बनाने के लिए स्वामी विवेकानंद ने कैसे युवाओं में जगाई थी अलख
स्वामी ने अपना पूरा जीवन चरित्र निर्माण व स्वावलम्बी समाज गढ़ने में लगा दिया. वह जानते थे कि बिना आत्मविश्वास के आत्मनिर्भर समाज नहीं बनेगा.

जीवन में प्रेरणा और उत्साह अर्जित करने के अनेक माध्यम होते हैं. कभी हमें किसी की वाणी से प्रेरणा मिलती है तो कभी लिखे हुए अक्षरों से कभी व्यक्तित्व से तो कभी जीवन चरित्र से. लेकिन जिनके नाम मात्र से युवाओं में प्रेरणा और उत्साह की उमंग दौड़ जाती है तो वो है 19वी. शताब्दी में जन्मे महान कर्मयोगी स्वामी विवेकानंद. 12 जनवरी 1863 को बंगाल के कलकत्ता में माता भुवनेश्वरी देवी और पिता विश्वनाथ दत्त के घर जन्मे नरेंद्रनाथ दत्त जो बाद में स्वामी विवेकानंद के नाम से जाने गए मात्र 39 वर्ष 5 महीने और 24 दिन के जीवन में अगर उन्ही के शब्दों में कहूं तो 1500 वर्ष का कार्य कर गए. उनकी योजना स्पष्ट थी उनको मनुष्य निर्माण का कार्य करना था. उनको राष्ट्रपुनरुथान का कार्य करना था. इसीलिए स्वामी विवेकानंद ने अपना पूरा जीवन चरित्र निर्माण और एक स्वावलम्बी समाज को गढ़ने में लगा दिया. उनको पता था की बिना आत्मविश्वास के आत्मनिर्भर समाज नहीं बन सकता है. भारत उस समय पराधीन था और उसे स्वाधीन होने के लिए अगर कोई सबसे मुख्य आवश्यकता थी तो वो थी पुनः हर भारतीय में आत्मविश्वास जगाना, जो कार्य स्वामी विवेकानंद जी ने जीवन भर किया लेकिन यह कार्य इतना आसान कहा था इसीलिए स्वामी विवेकानंद कहा करते थे कि ‘जब भी मैं कोई महान कार्य करता तब मुझे मौत की घाटी से गुजरना पड़ता था.’ लेकिन स्वामी विवेकानंद तो ‘अभय’ थे जिन्होंने इस मात्रभूमि के लिए अपना सर्वस्व त्याग दिया.
स्वामी विवेकानंद ने भारत में ही नहीं बल्कि विश्वभर में भारतीय संस्कृति को पहचान और सम्मान दिलाया. इसकी शुरुवात प्रसिद्ध विश्व धर्म महासभा जो कि अमेरिका के शिकागो शहर में 1893 में आयोजित हुई थी उसके उद्घाटन भाषण से हुई. 17 दिनों (11 से 27 सितम्बर, 1893 ) तक चलने वाली विश्व धर्म महासभा में स्वामी विवेकानंद ने छह व्याख्यान दिए थे, जिसके माध्यम से उन्होंने भारतीय संस्कृति, सभ्यता और दर्शन को विश्वभर से आये हुए लोगो के सामने रखा था. भारत जो उस समय अंग्रेज़ो द्वारा शासित किया जा रहा था, जिसको सांप और सपेरों का देश माना जाता था, उसके पास दुनिया को देने के लिए संदेश भी है, यह विदेशियों को पहली बार पता चला.
विश्व धर्म महासभा में अपने 11 सितम्बर 1893 को दिए गए ऐतिहासिक भाषण के बाद स्वामजी पूरे विश्वभर में प्रसिद्ध हो गए. लेकिन उस रात स्वामजी को नींद नहीं आई और वह रोते रहे. और यह नींद न आने का कारण प्रसिद्धि , शोहरत या चकाचौंध नहीं थी स्वामीजी कहते है कि ‘इस नाम और यश का मैं क्या करूँगा.’ मुझे तो अपने भारतवासियों के बारे सोच कर रोना आ रहा है जो आज भी गरीबी में रहते हैं.
अपने 4 वर्ष के पश्चिम देशों के प्रवास के बाद जब स्वामीजी भारत वापस आ रहे थे तब उनके मित्र ने उनसे पूछा था’ इतने वर्ष समृद्ध पश्चिम में जीवन यापन करने के बाद आपको अपनी मातृभूमि कैसे लगती है? स्वामीजी कि आंखे ख़ुशी से चमकने लगी थी और उन्होंने भावुकता भरे लहजे में उत्तर दिया ‘जब मैं वहां से दूर आया तो मैं भारत से प्रेम ही करता था. अब उस देश कि धूल मेरे लिए पावन हो गयी है. वहां कि वायु मेरे लिए पावन है. अब वह पावन भूमि है, तीर्थ क्षेत्र है.’
15 जनवरी 1898 को भारत वापस आये तो वह सबसे पहले श्रीलंका के कोलम्बो उतरे थे और वहां हिन्दू समाज ने उनका बड़ा शानदार स्वागत किया था. उसके बाद स्वामजी ने पूरे भारत वर्ष में अपने व्याख्यानो और संगठन कार्य से एक नवीन ऊर्जा भर दी. उनके भारत में दिए हुए व्याख्यान जिनके इस प्रक्रार शीर्षक है – वेदांत का उद्देश्य, हमारा प्रस्तुत कार्य, भारत का भविष्य, हिन्दू धर्म के सामान्य आधार, भारत के महापुरुष, मेरी क्रन्तिकारी योजना, आज भी हर युवा के लिए मार्गदर्शन का कार्य करते हैं. उन्होंने युवाओं को संदेश दिया कि ‘एक विचार उठाओ, उस एक विचार को अपना जीवन बना लो – उसके बारे में सोचो, उसके सपने देखो, उस विचार पर जियो. मस्तिष्क, मांसपेशियों, नसों और शरीर के प्रत्येक भाग को उस विचार से भरा होने दो, और बस हर दूसरे विचार को अकेला छोड़ दो, यह सफलता का मार्ग है.’
अब समय आ गया है कि हर भारतीय स्वामजी के सपनो का आत्मनिर्भर भारत बनाने में अपना योगदान दे. लेकिन यह कार्य इतना आसान नहीं है इसके लिए लाखों युवाओं को नि:स्वार्थ भाव से अपने राष्ट्र के लिए कार्य करना होगा. राष्ट्र निर्माण के लिए अपने को न्यौछावर करना होगा. स्वामीजी कहते हैं- ‘त्याग के बिना कोई भी महान कार्य होना संभव नहीं है. अपनी सुख सुविधाएं छोड़कर मनुष्यों का ऐसा सेतु बांधना है, जिस पर चलकर नर-नारी भवसागर को पार कर जाएं’.

भारत को आध्यात्म से जोड़ने वाले महापुरुष स्वामी विवेकानंद जी का जन्म आज ही के दिन 12 जनवरी सन् 1863 को कोलकाता में हुआ था. उनके बचपन का नाम नरेन्द्रनाथ दत्त था और उनके पिता पिता विश्वनाथ दत्त कलकत्ता हाईकोर्ट के एक प्रसिद्ध वकील थे.
भारत की धरती पर कई महात्माओं ने जन्म लिया है, जिनमें से एक महापुरुष स्वामी विवेकानंद भी हैं. भारत को आध्यात्म से जोड़ने वाले महापुरुष स्वामी विवेकानंद का जन्म आज ही के दिन 12 जनवरी सन् 1863 को कोलकाता में हुआ था. स्वामी विवेकानन्द के पिता विश्वनाथ दत्त कलकत्ता हाईकोर्ट के एक प्रसिद्ध वकील थे और उनके बचपन का नाम नरेन्द्र नाथ दत्त था.
महज 39 साल का जीवन जीने वाले स्वामी विवेकानंद के जन्मदिवस (12 जनवरी) को देश में युवा दिवस के रूप में मनाया जाता है. 1893 में अमेरिका के शिकागो में विश्व धर्म सम्मेलन में दिया उनका भाषण आज भी किसी भारतीय के द्वारा दिए गए सबसे प्रभावी भाषणों में माना जाता है. अपने संबोधन में स्वामी विवेकानंद ने सांप्रदायिकता, धार्मिक कट्टरता और हिंसा का जिस तरह से उल्लेख किया था वह आज सवा सौ साल के बाद भी उतने ही भयावह रूप में उपस्थित हैं. उन्होंने कहा था कि अगर यह बुराइयां न होतीं तो दुनिया आज से कहीं बेहतर जगह होती.
युवाओं के लिए स्वामी विवेकानंद का संदेश
स्वामी विवेकानंद जी का कहना था कि 'अगर तुम खुद ही नेता के रूप में खड़े हो जाओगे, तो तुम्हें सहायता देने के लिए कोई भी आगे नहीं बढेगा. अगर सफल होना चाहते हो, तो पहले अहं का नाश करो.' स्वामी विवोकानंद के विचारों ने युवाओं को काफी प्रेरित किया है. उनके कुछ अनमोल वचन यहां देखें..
 'उठो, जागो और तब तक रुको नहीं जब तक मंजिल प्राप्त न हो जाए'

'तुम अपनी अंत:स्थ आत्मा को छोड़ किसी और के सामने सिर मत झुकाओ. जब तक तुम यह अनुभव नहीं करते कि तुम स्वयं देवों के देव हो, तब तक तुम मुक्त नहीं हो सकते'

मैं चाहता हूं कि मेरे सब बच्चे, मैं जितना उन्नत बन सकता था, उससे सौगुना उन्न्त बनें. तुम लोगों में से प्रत्येक को महान शक्तिशाली बनना होगा- मैं कहता हूं, अवश्य बनना होगा.
जब तक आप स्वंय पर विश्वास नहीं कर पाते हैं तब तक आप भगवान पर भी विश्वास नहीं कर सकते हैं.
एक समय में एक ही काम को करना चाहिए. ऐसा करते समय उस काम में पूरी तरह से लीन रहना चाहिए, जिससे आसानी से आपको सफला मिल सकती है.
अगर धन किसी की मदद करने में इस्तेमाल किया जाता है तो ही इसका कोई मुल्य होता है. वरना यह सिर्फ बुराई का एक ढेर मात्र है, ऐसे में जितनी जल्दी इससे छुटकारा पा लिया जाए वह बेहतर होगा.
स्वंय को कमजोर समझना और कठिन परिस्थिति से लड़ने से पहले ही हार मान लेना पाप है.
जीवन का रहस्य भोग में नहीं बल्कि अनुभव से शिक्षा प्राप्त करने में है.
